
Praktiske og økonomiske konsekvensar ved fritt skoleval 
kontra nærskoleprinsippet ved inntak til vidaregåande 
opplæring 
 
 
Bakgrunn 
Utdannings- og kompetanseutvalet bad i sak UDK- 2/19 om ei utgreiing av 
praktiske og økonomiske konsekvensar ved å gjennomføre inntaket til 
vidaregåande opplæring ved fritt skoleval kontra inntak etter nærskoleprinsippet. 
 
Retten til vidaregåande opplæring 
Ungdom som har fullført grunnskolen, har etter søknad rett til tre års heiltids 
vidaregåande opplæring. Retten til vidaregåande opplæring gjeld ut det året ein 
fyller 24 år. Elevar har rett til å gjere eitt omval, og får då rett til utvida tid slik at 
dei kan fullføre opplæringa si. 
Søkarane har ikkje rett til inntak på ein bestemt skole.  
Det er fylkeskommunen der eleven er busett som har ansvaret for å oppfylle retten. 
 
Inntaket til vidaregåande opplæring 
Kapittel 6 i forskrifta til opplæringslova bestemmer vilkåra for inntaket og om 
korleis rekkefølga i inntaket skal vere med eigne paragrafar om inntaket til Vg1, 
Vg2 og Vg3. 
§ 6-2 i forskrifta til opplæringslova seier at fylkeskommunane har ei plikt til å 
fastsette ei lokal forskrift om inntaket til vidaregåande opplæring. Den lokale 
inntaksforskrifta skal mellom anna innehalde reglar om korleis inntaket skal 
gjennomføras. 
 
Den lokale inntaksforskrifta inneheld elles mellom anna reglar for handsaming av 
søknader, søking til landslinjer og statlege skolar, inntak til spesielle linjer, 
retningsliner om vidaresøking for dei som ikkje konkurrerer seg inn der dei har søkt 
og om kryssløp på tvers av strukturen. Inntaksforskrifta inneheld og reglar for 
søkarar med fortrinnsrett og søkarar som treng ei individuell vurdering. I tillegg 
gir forskrifta reglar for formidlingsarbeidet og inntak av vaksne.   
Til inntaksforskrifta som gjeld i Møre og Romsdal er det laga eit tillegg med 
merknadar til fleire paragrafar i forskrifta. 
 
Ei endring av inntaksordninga vil krevje ei endring av inntaksforskrifta. Endringa vil 
vere så omfattande at den må handsamast politisk. Det vil krevje ei meir 
omfattande sakshandsaming og ei meir omfattande høyring enn det som er gjort 
her. 

Inntaksforskrifta vart vedteken i 2015. Det er i åra etter gjort nokre endringar 
mellom anna som gjeld endring av søknaden etter søknadsfristen, inntaket til 
toppidrettstilboda og permisjonsordninga.  
 
Den lokale inntaksforskrifta til Møre og Romsdal seier mellom anna dette om søking 
og inntak til vidaregåande opplæring: 
 
§ 4.Fritt skuleval   
Møre og Romsdal har fritt skuleval. Dette vart vedteke i sak til Fylkestinget i 2000: 
T 26/00 (U-93/00A) A – Omstilling 2000-Strukturgjennomgangen. 
 
Merknad til § 4: 
Alle som er folkeregistret i Møre og Romsdal kan fritt søkje til dei skulane dei sjølv 
ønskjer i fylket, men dei har ikkje krav på inntak ved ein spesiell skule jf. 
opplæringslova kapittel 3, og forskrift til opplæringslova kapittel 6. 
Fritt skuleval kan vere avgrensa av val av programfag eller språkfag, då ikkje alle 
skular i fylket gir tilbod om same programfag og språkfag. 
 
Praksis i dag 
Fylkeskommunane står fritt til å bestemme om søking og inntak til vidaregåande 
opplæring blir gjennomført ved fritt skoleval, innafor fastsette inntaksområder eller 
etter nærskoleprinsippet. Ved fritt skoleval kan alle søke seg til den vidaregåande 
skolen dei ønskjer uavhengig av bustad eller kor skolen ligg i fylke. Elevane sine 
karakterar avgjer kva skole eleven blir teken inn på. 
For elevar som bur i fylke som ikkje har fritt skoleval, er bustad avgjerande for kva 
skolar dei kan søke på. Karakterane vil og her avgjere kva skole og 
utdanningsprogram dei blir tekne inn på, men elevane kan her styrast til ein eller 
fleire bestemte skolar ved at dei får ekstrapoeng etter kvar dei bur. Korleis dette 
reint praktisk vert gjort, er ulikt frå fylke til fylke. 
 
Regionane Innlandet og Agder har etter samanslåinga valt å gjennomføre inntaket 
etter nærskoleprinsippet. 
Regionane Trøndelag og Troms og Finnmark gjennomfører inntaket etter fastsette 
inntaksområder. 
Regionane Rogaland, Vestland og Oslo gjennomfører inntaket med fritt skoleval. 
 
Regjeringa har i ei pressemelding datert 22.8.19 sagt at dei ønsker å innføre fritt 
skoleval i alle fylker. 
Forslaget har vore ute til høyring. I høyringssvaret frå Møre og Romsdal var 
Utdannings- og kompetanseutvalet ueinig i forslaget frå regjeringa og vedtok 
mellom anna at høyringssvaret skulle innehalde: 
 
Fylkesutvalet sluttar seg ikkje til prinsippet om å fjerne moglegheita for 
fylkeskommunane til å gjennomføre inntak etter nærskuleprinsippet, og viser elles 
til kommentarar til dei enkelte høyringsspørsmål. 
 
Fylkesutvalet slutta seg til høyringsuttalen i møte 27.11.2019. 
 
Endeleg avgjerd om å innføre fritt skoleval i alle fylke, og dermed om det framleis 
blir mogleg å gjennomføre inntaket etter nærskoleprinsippet, er enno ikkje gjort. 
forskrift til Opplæringslova §6-4 er det opna for at elevar fritt kan søke skolar i 
andre fylkeskommunar enn den eleven er busett i. Om søkarane blir tekne inn i eit 
anna fylke er likevel avgrensa av om det er ledig kapasitet i fylket det er søkt 
skoleplass i. 



 
 

 
I utarbeidinga av saka har fylkesutdanningssjefen og brukt arbeidet som regionane 
Innlandet og Agder har gjort i samband med samanslåinga av fylka og samordninga 
av inntaksordningane.   
Eit utval av desse sakspapira er lagt ved saka. 
 
Søkemønster 
Vi har laga kart over korleis søkemønsteret i Møre og Romsdal er og har valt å vise 
eit eksempel med skoleregion Nordmøre. Karta er laga slik at ein ser kor mange 
søkarar frå kvar kommune som søker seg ut av skoleregion Nordmøre. Tala som er 
brukt er søkarar med alle rettar. (Ungdomsrett, fullføringsrett, vaksenrett og ikkje-
rett.) 
 
Vg1 studiespesialisering: 
 

 
 
20 søkarar søker seg ut av skoleregion Nordmøre, 8 av desse er frå Gjemnes og 5 
søker seg til Vestborg vgs. (Privat skole i Stranda kommune) 
 
Vg1 yrkesfag 
50 søkarar frå skoleregion Nordmøre søker seg ut frå regionen. 22 av desse er frå 
Gjemnes og som i all hovudsak søker seg til skolar i Romsdalsregionen.  



 
 

 
 
Vg2 yrkesfag 
Det var 70 som søkte seg til skolar utanfor skoleregion Nordmøre. Også her er det 
mange frå Gjemnes kommune, men og fleire frå Kristiansund, Sunndal, Averøy og 
Smøla. Årsakene er nok at her søker elevane seg til tilbod som ein ikkje kunne søke 
på Nordmøre, til dømes naturbrukstilboda ved Fræna vgs og Gjermundnes vgs. Det 
er og nokre Vg2- tilbod som ikkje er søkbare i skoleregion Nordmøre, til dømes Vg2 
anleggsteknikk. 
 

 
 



 
 

Oppsummering: Karta viser at ungdommen på Nordmøre vel å søke tilboda som er 
i skoleregion Nordmøre. Av om lag 900 potensielle søkarar frå Nordmøre vel 70 å 
søke seg til tilbod utanfor skoleregionen. Nesten halvparten av desse er frå 
Gjemnes kommune. Andre årsakar kan og vere søking til tilbod som ikkje vert 
tilbydd i skoleregion Nordmøre. 
Søkemønsteret  i dei andre skoleregionane er om lag det same. Søkinga ut av 
skoleregionane er marginal og årsakene kan forklarast på same måte som for 
skoleregion Nordmøre. 
 
Forsking 
I saksutgreiinga om forskriftsarbeidet frå Innlandet (vedlagt) står det at det føreligg 
noko forsking om temaet, men lite er publisert. Mykje av forskinga er knytt til Oslo-
skolen som saksutgreiinga i Innlandet meinte ikkje var relevant nok. Det er mange 
variablar som skal settast opp mot kvarandre og det er ingen fylkeskommunar som 
kan samanliknast direkte med kvarandre. Ideelt sett meinte saksutgreiaren i 
Innlandet at det burde vore gjort ein forskingsbasert undersøking om praktiske og 
økonomiske konsekvensar av dei ulike inntaksordningane. 
 
Dette bør også Møre og Romsdal fylkeskommune sjå på om ein ønsker å vurdere 
andre inntaksordningar enn dagens ordning.  
 
 
Vurdering  
I vurderinga er det sett på konsekvensar av å innføre inntaket etter 
nærskoleprinsippet i staden for å fortsette med fritt skoleval. Eit inntak etter 
nærskoleprinsippet kan bli gjennomført på fleire måtar. Storleiken på kva ein 
definerer som inntaksområde eller inntaksregion vil avgjere kor stor dei praktiske 
og økonomiske konsekvensane blir. 
Ein kunne tenke seg å gjennomføre inntaket etter større inntaksregionar som til 
dømes å bruke skoleregionane (Nordmøre, Romsdal, Nordre Sunnmøre og Søre 
Sunnmøre) eller gjennomføre inntaket med 2 inntaksregionar (til dømes nord og 
sør for Romsdalsfjorden).  Fylkesutdanningssjefen vurderer det slik at dei 
økonomiske og praktiske konsekvensane for inntaket ville bli mindre omfattande 
om ein valde ei slik løysing enn etter eit reint nærskoleprinsipp der så mange som 
mogleg av elevane blir styrt til ein bestemt skole. 
 
I arbeidet med saka er det gjort ei enkel høyring til dei vidaregåande skolane. Ei 
endring av inntaksordninga vil krevje at saka blir utgreidd nærare og då med ei 
meir omfattande høyring til fleire instansar enn berre dei vidaregåande skolane.  
10 skolar svarte på høyringa. Under er svara lista opp med eit kulepunkt frå kvar 
av skolane som har svart. Ikkje alle skolane svarte på alle spørsmåla. 
 

1. Korleis vurderer skolane at fritt skoleval eller ei styring av 
søkarane etter nærskoleprinsippet kan påverke eller få betydning for 
elevane sitt skole- og læringsmiljø?  

o Dei fleste elevane søker og får plass på nærskolen i dag og vil ikkje 
påverke elevane sitt skole- og læringsmiljø, men sjølvsagt viktig at 
elevane får gå på ein skole der dei kjenner andre elevar.  
o Er klart for fritt skoleval, med ei inntaksordning med ei styring av 
elevane vil ein sementere ein skolestruktur som ikkje er berekraftig. 
Mange ungdommar ønsker seg til eit senter og ser fram til å kome til eit 
større skolemiljø enn det som dei har hatt sidan barnehagen og 
grunnskolen.  



 
 

o Elevar som har hatt tøffe år på grunnskolen og som blir tvinga til å 
vere saman med dei same  elevane, vil for dei ikkje vere bra.  
o Mest sannsynleg liten betydning for skolen vår.  
o Liten betydning, undersøkingar viser at det gjennomgåande eit godt 
lærings- og skolemiljø på alle vidaregåande skolar i fylket.  
o Når eleven ikkje søker seg til nærskolen er det i hovudsak fordi 
nærskolen ikkje har tilbodet dei ønsker. 
o Fritt skoleval gir fleksibilitet for dei flinkaste elevane og kan gje A- og 
B-skolar. Faren er størst for det i dei store byane. 
o Elevar som blir styrt til ein skole dei ikkje ønsker å gå på, vil påverke 
motivasjonen negativt. Det vil vere urettferdig at elevar må søke seg til 
ein liten skole med få programfagstilbod og færre tilbod til 
fordjuping. Fleire elevar vil ved inntak etter nærskoleprinsippet mått 
bytte skole etter Vg1. (Nærskolen har ikkje ønska tilbod på Vg2) 
o Det er elevar frå nærområdet som søker til skolen vår. Det kan gå ut 
over motivasjonen om elevar som ønsker å gå på ein anna skole blir 
tekne inn her. Det kan gå ut over skolemiljøet. 

  
Samla vurdering: Skolane vurderer at inntaksordninga ikkje har stor betydning for 
elevane sitt skole- og læringsmiljø. Det vil likevel avhenge av utforminga av 
ordninga, mellom anna om kor store inntaksregionane blir. 

  
2. Korleis vurderer skolane at fritt skoleval eller ei styring av søkarane 
etter nærskoleprinsippet kan påverke eller få betydning for skolane, 
spesielt knytt til føreseieleg planlegging av skoledrift og økonomi?  

o Eit inntak etter nærskoleprinsippet vil vere meir føreseieleg, særleg 
når det gjeld personalsituasjonen.  
o Det vil vere knyt kostnadar til nærskoleprinsippet som harmonerer 
dårleg med utfordringane som  fylkeskommunen står i  i dag.  
o Eit inntak etter nærskoleprinsippet vil krevje ei brei vifte av 
utdanningstilbod på skolen eller skolane som blir definert som nærskole 
for elevane  
o Planlegginga vil kunne bli meir føreseieleg med inntak etter 
nærskoleprinsippet 
o Meir føreseieleg å planlegge etter eit meir styrt inntak, men vi har 
ingen garanti for at elevane vel den næraste skolen.  
o Nærskoleprinsippet vil føre til at inntaket blir meir føreseieleg. 
o Nærskoleprinsippet kan føre til at inntaket blir meir føreseieleg, men 
skolen ville også handtert inntaket etter fritt skoleval greitt.  
o Inntaket etter fritt skoleval er føreseieleg nok, søketrendane er 
tydelege frå år til år.  
o Det vil sannsynlegvis gje ei meir føreseieleg planlegging av mellom 
anna økonomien. 

  
Samla vurdering: Dei fleste skolane vurderer at eit inntak etter nærskoleprinsippet 
vil gjere inntaket og planlegginga av neste skoleår meir føreseieleg, men det er 
knyt utfordringar til økonomi og kor brei tilbodsvifta må vere for at elevane skal 
kunne gjere reelle val når dei søker.  
   

3. Korleis vurderer skolane at fritt skoleval eller ei styring av søkarane 
etter nærskoleprinsippet kan påverke eller få betydning for 
samarbeidet mellom skolane?  



 
 

o I dag er det noko konkurranse, konkurranse kan vere positivt 
skjerpande, men det vil vere lettare å samarbeide fagleg om ein ikkje 
konkurrerer om elevane.  
o Konkurransen om elevane vil i hovudsak vere som i dag.  
o Mindre konkurranse kan gje eit dårlegare tilbod til elevane.  
o Vil bety lite for samarbeidet mellom skolane  
o Vi opplever samarbeidet som godt, det vil fortsette uansett 
inntaksordning.  
o Liten innverknad. 
o Fritt skoleval gir konkurranse mellom skolane. 
o Samarbeid vil det vere trong for uavhengig av kva inntaksordning ein 
vel. 
o Det kan gjere samarbeidsklimaet betre og føre til mindre konkurranse 
mellom skolane. 

  
Samla vurdering: Skolane vurderer at inntaksordninga ikkje har stor betydning 
for samarbeidet mellom skolane. Det vil uansett vere behov for samarbeid.  
  

4. Andre forhold skolane meiner er relevante for saka?  
o Regjeringa vil innføre fritt skoleval for alle fylkeskommunane, det vil 
vere rart å gå tilbake på ein rett elevane i Møre og Romsdal har hatt i 
mange år.   
o Ikkje mye å vinne på å ha eit meir styrt elevinntak, det vil uansett 
vere elevane sine ønsker som avgjer. Styrt inntak kan gjere at færre 
elevar frå andre kommunar vil eller kan velje oss.  
o Elles trur vi at fritt skuleval er best for elevar med gode nok 
karakterar til at dei kan kvalifisere seg inn der dei ønskjer, mens 
nærskuleprinsippet i større grad vil ivareta elevar med svakare 
karaktergrunnlag og som kanskje også vil ha størst utfordringar med å 
flytte heimanfrå og skulle klare seg sjølv på ein hybel.  
o Skolen ønsker at fritt skoleval framleis skal vere gjeldande 
inntakspraksis  
o Geografi og vener trumfer det meste når det gjeld søkinga. Eit inntak 
etter nærskoleprinsippet vil krevje eit godt samarbeid mellom skolane i 
same inntaksområde for å gje så mange som mogleg eit reelt val. 
o Det er viktig at alle elevane har same moglegheiter. Mange elevar 
søker seg til nye vener og nye sosial miljø. Det kan vere ei fare at 
elevane kan spekulere i bustadsadresse og bu hos til dømes 
besteforeldre det siste året av grunnskolen. Inntaksregionane må bli så 
store at inntaksordninga liknar på ordninga i dag med fritt skoleval. 
o Elevar med svake karakterar vil tene mest på eit inntak styrt til ein 
skole i nærmiljøet.  

  
Samla vurdering: Skolane vurderer at inntaksordninga med fritt skoleval 
fungerer godt. Det er og peika på at regjeringa ønsker å innføre fritt skoleval i 
alle fylka. Inntaksordninga må uansett organiserast slik at elevane har eit reelt 
val når dei skal søke seg til vidaregåande opplæring. Når det gjeld planlegging, 
økonomi og for dei minst ressurssterke elevane primært i byane, vil det nok 
styrt elevinntak vere det beste. Når det gjeld elevane sitt læringsutbyte, trivsel 
og motivasjon vil, slik skolane ser det, dagens system vere det beste. 

 
 
 
 



 
 

 
Praktiske konsekvensar 
 
Administrasjonskostnadar   
Ei endring til nærskoleprinsippet vil krevje arbeid med å legge til rette i søkar- 
og inntaksverktyet VIGO slik at søkarane berre får opp dei alternative skolane dei 
kan søke på. 
Vi kan og sjå for oss at mengda av søknadar om fritak frå å måtte søke seg til ein 
definert nærskole vil auke. Det er ikkje mogleg å seie noko om omfanget, det vil og 
vere avhengig av korleis inntak etter nærskoleprinsippet blir organisert og kva 
unntaksbestemmingar ein vel å ta med i ordninga. 
 
Samla kan ei endring til inntak etter nærskoleprinsippet føre til ei meir omfattande 
saksbehandling.  
 
Bestemme inntaksområder for kvar nærskole 
Ei endring av inntaksordninga til ein variant av nærskoleprinsippet vil krevje arbeid 
med å bestemme kva nærskole som gjeld for søkarane i fylket. I dei fleste tilfella vil 
ein kunne bruke elevane sin bustadskommune som grunnlag for kva skole som blir 
definert som nærskole for søkarane, men det kan og vere slik at ulike delar av ein 
kommune får kvar sin nærskole og for nokre kommunar kan det vere slik at 
elevane kan få velje mellom fleire nærskolar. 
Eit døme kan vere Tingvoll kommune. Skal alle elevane i Tingvoll kommune ha 
Tingvoll vgs som nærskole eller kan elevane frå ytre del av kommunen ha 
Atlanten vgs og Kristiansund vgs som nærskolar i tillegg?  
Eit anna eksempel kan vere nye Ålesund kommune og søkarar frå gamle Haram og 
Sandøy kommunar. Skal dei kunne søke seg til alle skolar i kommunen eller skal dei 
berre få søke til skolen som ligg nærast (Haram vgs)? 
I nye Molde kommune må ein til dømes bestemme om elevane frå indre del av 
kommunen (gamle Nesset kommune) skal styrast til dømes til Tingvoll vgs eller 
Sunndal vgs. 
  
Det er mange slike grenseoppgangar i ulike delar av fylket som må avklarast om 
ein vel ei inntaksordning med fleire inntaksområder. 
 
Ved fritt skoleval vil det vere eitt inntaksområde i heile fylket. 
 
Konsekvensar for tilbodsstrukturen. 
Erfaringane frå andre fylker som praktiserer nærskoleprinsippet viser at om ein 
skole skal ha eit utdanningstilbod som er attraktivt nok for dei fleste elevane som 
soknar til skolen, bør skolen som minimum ha eit studiespesialiserande tilbod og 3-
4 yrkesfaglege tilbod. Først då kan ein unngå at for mange av dei som soknar til 
nærskolen, søker seg forbi tilboda der og til andre tilbod ved skolar lenger vekke. 
Eit studiespesialiserande tilbod (30 elevplassar) og 3-4 yrkesfaglege tilbod (45-60 
elevplassar) vil krevje eit søkartilfang på om lag 100 elevar til Vg1. Det er viktig å 
merke seg at desse skolane ikkje har eit slik søkartilfang til skoleåret 20/21: 
Surnadal vgs, Sunndal vgs, Tingvoll vgs, Gjermundnes vgs, Rauma vgs, 
Stranda vgs, Sykkylven vgs og Herøy vgs. (Tal frå elevframskrivinga i 
skolebrukssaka, UDK-sak 13/19) 
 
Det vil og framleis vere slik at nokre utdanningsprogram på grunn av søkinga, 
berre vil kunne bli tilbydd på ein eller eit fåtal skolar. Det vil fylkeskommunen 
uansett måtte tilby, om ein vel fritt skoleval eller nærskoleprinsippet som 
inntaksordning. Det gjeld til dømes naturbrukstilbodet på Gjermundnes vgs. Det 



 
 

gjeld og fleire smale yrkesfagtilbod. Omsynet til robuste fagmiljø gjer at ein bør 
unngå for smale tilbod. 
Ei løysing kan vere at elevane kan søke til  fleire skolar i et større inntaksområde. 
Samla kan då skolane tilby ei så brei tilbodsvifte at dei fleste av søkarane får 
oppfylt eit av ønska om utdanningstilbod. Ei slik inntaksordning vil då vere ei 
løysing i mellom fritt skoleval og eit reint nærskoleprinsipp.  
 
Ved fritt skoleval som inntaksordning kan fylkeskommunen lokalisere nokre svakt 
søkte tilbod til ein eller eit fåtal skolar. I vedtaket Ud-4/19 om ny yrkesfagleg 
struktur blei fleire tilbod samla til ein eller 2 skolar. Det gjeld mellom anna Vg2 
rørfaget og Vg2 betong- og murfaget. 
   
Skoleskyss 
I denne orienteringa er det ikkje gjort noko omfattande arbeid angåande 
skoleskyss. Skyssen kan bli enklare å administrere ved eit inntak etter 
nærskoleprinsippet, men det vil avhenge av korleis prinsippet blir utforma og 
praktisert. 
   
Elevane sitt læringsmiljø 
Dette var eit av momenta i den enkle høyringsrunden til dei vidaregåande 
skolane. Skolane meiner inntaksordninga ikkje vil ha stor betyding for elevane sitt 
læringsmiljø. 
Det er likevel slik at ein kan argumentere for at fritt skoleval berre er for dei 
skoleflinke og at dei skoleflinke vil søke seg til dei same skolane og slik skape eit 
skilje mellom A- og B-skolar. 
Gjennomføringsstatistikken for Møre og Romsdal gir ikkje grunnlag for å seie at det 
er A- eller B-skolar i Møre og Romsdal. Elevundersøkinga viser at læringsmiljøet er 
gjennomgåande godt på alle skolane i fylket.  
 
Hybelbuarar 
Så langt fylkesutdanningssjefen kjenner til ligg det ikkje føre dokumentasjon som 
seier noko sikkert om hybelbuarar og til dømes gjennomføring. Elevar frå 
kommunar med mange hybelbuarar, har ei gjennomføring dei siste år om lag på 
snittet eller over snittet i fylket. 
Elevar som bevisst søker seg til tilbod som gjer at han eller ho blir hybelbuar, er 
meir innstilt på å bu vekke og er slik motivert for gode skoleresultat. 
Derimot vil elevar som på grunn av svake karakterar ikkje får tilbod ved nærskolen 
og må flytte på hybel, ha eit anna utgangspunkt for å oppnå gode skoleresultat.  
Om det er hybeltilvære eller andre årsakar som påverkar elevresultata kan vi ikkje 
seie noko sikkert om. Erfaringane viser likevel at nokre av elevane som blir 
inntekne på ein skole som gjer at dei må bu på hybel, takkar nei til tilbodet. 
 
Økonomiske konsekvensar 
Den økonomiske tildelingsmodellen til skolane er tufta på talet på oppretta klassar. 
Ved fritt skoleval kan ein sjå tilbodet i heile fylke under eitt og til dømes lage tilbod 
som berre er lokalisert til ein eller eit fåtal skolar. 
Det kan og skje med ei inntaksordning etter nærskoleprinsippet, men dess fleire 
slike fylkestilbod eller tilbod på eit fåtal skolar, dess meir vil det likne ei 
inntaksordning med fritt skoleval. 
 
Ved eit inntak etter nærskoleprinsippet og skolestrukturen blir slik den er fastsett i 
dag, vil det etter fylkesutdanningssjefen si meining føre til at fleire klassar med 
svak oppfylling må bli starta opp. Kor mange fleire klassar vil avhenga av korleis 



 
 

innretninga av ordninga blir. Kvar klasse har ei kostnadsramme på om lag 
2 000 000 kr. 
 
Ei inntaksordning etter nærskoleprinsippet krev at skolane har eit elevtilfang som 
er stort nok. Om ein som minimum krev at skolane skal ha eit studiespesialiserande 
tilbod og 4 yrkesfagtilbod, vil det bety at samla kapasitet på Vg1 vil måtte vere på 
minimum 100 elevar. 
Dette vil krevje at skolestrukturen må endrast slik at det vil bli færre og større 
vidaregåande skolar i fylket. 
 
Fylkesutdanningssjefen vurderer det slik at om ein ønsker å organisere inntaket 
etter nærskoleprinsippet, må ein velje mellom å ha ei dyrare ordning med fleire 
tilbod som kan bli svakt oppfylte eller redusere talet på skolar og slik få attraktive 
nok nærskolar som både kan tilby studiespesialisering og ei tilbodsvifte som kan 
gje alle søkarar som soknar til skolen eit reelt og tilfredsstillande opplæringstilbod. 
 
Ei endring av inntaksordninga vil krevje ei endring av inntaksforskrifta med ei meir 
omfattande saksutgreiing og breiare høyringsrunde. 
 
 
--- IKKE SLETT DETTE! Her begynner innstilling IKKE SLETT DETTE! ---  
Forslag til vedtak:  
Utdannings- og kompetanseutvalet tek saka om praktiske og økonomiske 
konsekvensar ved fritt skoleval kontra nærskoleprinsippet til orientering. 
--- IKKE SLETT DETTE! Slutt på innstilling IKKE SLETT DETTE! ---  

